
ӨМНӨТГӨЛ ҮГ 
 
Улс орнууд дахь хүний эрхийн байдлын тухай илтгэл – 2004 он 
Ардчилал, хүний эрх, хөдөлмөрийн товчооноос эрхлэн гаргав. 
2005 оны 2 дугаар сарын 28 
 
Хоёр дахь удаагаа Ерөнхийлөгчийн тангараг өргөх ёслол дээр ард түмэндээ хандаж 
хэлсэн үгэндээ Ерөнхийлөгч Буш дэлхий даяар эрх чөлөө, хүний эрхийн төлөө 
тэмцэх үйлст АНУ-ын хүлээх үүргийг шинэчлэн томъёолсон билээ.  Тэрээр 
хэлэхдээ: 
 

Америкийн амин чухал ашиг сонирхол болоод бидний хамгийн гүн гүнзгий 
итгэл үнэмшил одоо нэг болоод байна. Манай улс үүсгэн байгуулагдсан 
өдрөөсөө эхлэн энэ дэлхий дээр эрэгтэй, эмэгтэй хүн бүр өөрийн эрх, эрх 
чөлөө, үнэт зүйлстэй байх ёстой гэж тунхагласаар ирсэн. Хэн ч хэний ч эзэн 
ба боол байх ёсгүй, хүн өөрийнхөө эзэн байх ёстой гэсэн үзлийг бид хэдэн 
үе дамжин тунхагласаар ирсэн. Эдгээр үзэл санааг хэрэгжүүлэх нь манай 
үндэстний бий болгосон эрхэм зорилго юм. Энэ бол бидний эцэг өвгөдийн 
эрхэм ололт юм. Одоо энэ нь манай үндэстний аюулгүй байдлын хамгийн 
тулгамдсан шаардлага бөгөөд манай үеийн дуудлага болж байна. 
 
Иймээс дэлхий дээр бурангуй ёсыг төгсгөл болгох ганцхан зорилгоор улс 
орон болгонд буй ардчилсан хөдөлгөөн, институцуудыг дэмжих нь АНУ-ын 
бодлого юм.  

 
Улс орнууд дахь хүний эрхийн байдлын тухай илтгэл нь АНУ болон дэлхийн бусад 
орнуудын хувьд хүний эрх, эрх чөлөөний байдалд үнэлгээ өгөх, тэр талаар ахиц 
гаргах хүчин чармайлтаа цэгцтэй болгоход ашиглах суурь нь болох юм.  Эдгээр 
илтгэлүүдийн эмхэтгэл нь дарлал мөлжлөгийн эсрэг, хүний нэр төр, эрх чөлөөний 
төлөө тууштай зогсоход бидэнд туслах юм. Манай элчин сайдын яамд болон 
Вашингтон дахь ажилтнууд мэдээлэл олж авах, баталгаажуулах, ажиглалт судалгаа 
хийх зэргээр тухайн улсын иргэд, хүний эрхийн болон бусад байгууллагууд, олон 
нийтийн төлөөлөгч нартай нягт хамтран ажилладаг юм. Дэлхийн бараг ихэнх ард 
түмнүүдийн хэлээр хэвлэгдэн гардаг энэхүү илтгэл нь яриа хэлэлцээрт сайнаар 
нөлөөлж, урам зориг өгч, ахиц дэвшлийг тооцох боломж олгохын зэрэгцээ 
сайжруулах шаардлагатай байгаа зүйлүүдийг харуулах юм. 
 
Сүүлийн 12 сарын турш Гватемала, Индонез, Гана, Украйн, Афганистан зэрэг 
улсуудын иргэдийг төр засгаа сонгох сонгуульд оролцож, саналаа өгөх боломжтой 
болгохын тулд бид олон улсын хамтын нийгэмлэгтэй нягт хамтран ажиллалаа. 
Сонгуульд саналаа өгөх энэхүү үндсэн эрх нь бусад олон эрхийг хэрэгжүүлэх 
талаар ахиц гаргах үүд хаалгыг нээж өгдөг бөгөөд эдгээр улс орнуудад зарим 
дэвшил гарч байгаа нь харагдаж байна. 
 
Улс орнууд дахь хүний эрхийн байдлын тухай 28 дахь удаагийн энэхүү илтгэл нь 
хүний эрхийг хамгийн тууштай хамгаалдагаас эхлээд хамгийн их зөрчдөг хүртэл 



янз бүрийн 196 орныг хамарсан байна. Эдгээр илтгэлд буй мэдээллийг аль 
болохоор үнэн зөв, мэдрэмжтэй бөгөөд болгоомжтой тусгах хариуцлагаа бид бүрэн 
дүүрэн ухамсарлаж байдаг. 
 
Энэхүү илтгэлд буй мэдээлэл нь эрх чөлөө, хувь хүний эрх чөлөөг дэмжих 
стратегийг боловсруулахад бидэнд тусалж байдаг. Ирэх сард бид хүний эрх, 
ардчиллыг дэмжих талаар өнгөрсөн жилд авч хэрэгжүүлсэн онцлог арга 
хэмжээнүүдийнхээ талаар тайлагнах болно. 
 
Энэхүү илтгэлийг бэлтгэх явцад Төрийн департаментын хүрээнд болон түүнээс 
гадуур явагдсан өргөн хүрээтэй хамтын ажиллагаа, хүчин чармайлтыг 
тэмдэглэхийн сацуу 2004 оны Улс орнууд дахь хүний эрхийн байдлын тухай Төрийн 
департаментын илтгэлийг АНУ-ын конгресст өргөн барихад таатай байна. 

